
„პროფესიული საჯარო მოხელის მიერ პროფესული განვითარებისათვის შვებულებით სარგებლობის წესისა და პირობების შესახებ“  



მუხლი 1. 
„საჯარო სამსახურის შესახებ“ საქართველოს კანონის 63-ე მუხლის მე-5 პუნქტისა და 126-ე მუხლის მე-4 პუნქტის „გ“ ქვეპუნქტის შესაბამისად, დამტკიცდეს „პროფესიული საჯარო მოხელის მიერ პროფესული განვითარებისათვის შვებულებით სარგებლობის წესისა და პირობების შესახებ“ თანდართული წესი.

მუხლი 2. დადგენილება ამოქმედდეს გამოქვეყნებისთანავე.                                      
                                



პრემიერ-მინისტრი                                                                                 გიორგი კვირიკაშვილი










დანართი


„პროფესიული საჯარო მოხელის მიერ პროფესული განვითარებისათვის შვებულებით სარგებლობის წესისა და პირობების შესახებ“  


მუხლი 1.  პროფესიული საჯარო მოხელის მიერ პროფესიული განვითარებისათვის შვებულებით სარგებლობის წესისა და პირობების  განსაზღვრის მიზანი 
პროფესიული საჯარო მოხელის მიერ პროფესული განვითარებისათვის შვებულებით სარგებლობის წესი და პირობები (შემდგომში – წესი) განსაზღვრავს პროფესიულ საჯარო მოხელეთა (შემდგომში – მოხელე) პროფესიული განვითარებისათვის შვებულებით  სარგებლობის პირობებს, ხანგრძლივობასა და შვებულებასთან დაკავშირებულ სხვა საკითხებს. 

მუხლი 2.  მოხელის მიერ პროფესული განვითარებისათვის შვებულებით სარგებლობის საფუძვლები
მოხელის მიერ პროფესიული განვითარებისათვის შვებულებით სარგებლობის საფუძვლებია:
ა) „პროფესიული განვითარების საჭიროებების განსაზღვრის წესის, პროფესიული განვითარების სტანდარტისა და წესის დამტკიცების შესახებ“ საქართველოს მთავრობის დადგენილების შესაბამისად განსაზღვრულ მოხელის პროფესიული განვითარების სავალდებულო პროგრამებში  მონაწილეობის ვალდებულება;
ბ) მოხელის ინიციატივით  საჯარო სამსახურის სისტემის გარეთ არსებულ პროფესიული განვითარების პროგრამაში მონაწილეობაზე საჯარო დაწესებულებასთან შეთანხმება. 


 მუხლი 3.  მოხელის მიერ პროფესული განვითარებისათვის შვებულებით სარგებლობის პირობები

1. ამ წესის მე-2 მუხლის „ა“ ქვეპუნქტით გათვალისწინებული საფუძვლით მოხელეს ეძლევა ანაზღაურებადი შვებულება პროფესიული განვითარების პროგრამის ხანგრძლივობით, რაც არ გულისხმობს „საჯარო სამსახურის შესახებ“ საქართველოს კანონის 62-ე მუხლით გათვალისწინებულ კუთვნილ ანაზღაურებად შვებულებას.
2. ამ წესის მე-2 მუხლის „ბ“ ქვეპუნქტით გათვალისწინებული საფუძვლით მოხელეს ეძლევა ანაზღაურებადი შვებულება 5 წელიწადში ერთხელ არაუმეტეს სამი თვისა,  რაც არ გულისხმობს „საჯარო სამსახურის შესახებ“ საქართველოს კანონის 62-ე მუხლით გათვალისწინებულ კუთვნილ ანაზღაურებად შვებულებას, ხოლო ანაზრაურების გარეშე შვებულება - 5 წელიწადში ერთხელ არაუმეტეს ერთი წლისა.
3. მოხელეს უფლება აქვს ამ მუხლის მე-2 პუნქტით გათვალისწინებულ შემთხვევაში 5 წლის განმავლობაში ანაზღაურებადი და ანაზღაურების გარეშე შვებულება ნაწილ-ნაწილ გამოიყენოს. 
4. ამ მუხლის მე-2 პუნქტით გათვალისწინებული პერიოდულობა (5 წელი)  აითვლება პირველად მოხელის თანამდებობაზე დანიშვნის შესახებ ინდივიდუალური ადმინისტრაციულ-სამართლებრივი აქტის ძალაში შესვლის დღიდან.


მუხლი 4. საჯარო სამსახურის სისტემის გარეთ არსებულ პროფესიული განვითარების პროგრამაში მონაწილეობის წესი

1. საჯარო სამსახურის სისტემის გარეთ არსებულ პროფესიული განვითარების პროგრამაში მონაწილეობისათვის შვებულებით სარგებლობის უფლების გამოყენების მიზნით, მოხელე შვებულების სასურველ თარიღამდე 14 სამუშაო დღით ადრე წერილობითი განცხადებით მიმართავს საჯარო დაწესებულების ხელმძღვანელს შვებულების შესათანხმებლად. გამონაკლის შემთხვევებში ეს ვადა შესაძლებელია შემცირდეს მოხელის მხრიდან სათანადო  დასაბუთების შემთხვევაში.  
2. ამ მუხლის პირველი პუნქტით გათვალისწინებულ წერილობით განცხადებაში მოხელემ უნდა დაასაბუთოს მისი პროფესიული განვითარებისათის აუცილებელი პროგრამის საჭიროება და წარადგინოს პროგრამაში მონაწილეობის დამადასტურებელი დოკუმენტაცია. 
3. ამ მუხლის პირველი პუნქტით გათვალისწინებულ მოთხოვნაზე საჯარო დაწესებულების ხელმძღვანელის უარი უნდა დასაბუთდეს წერილობით.
4. საჯარო დაწესებულების ხელმძღვანელის მიერ მიღებული გადაწყვეტილება პროფესიული განვითარებისათვის მოხელის შვებულებით სარგებლობის შესახებ,  არის ინდივიდუალური ადმინისტრაციულ-სამართლებრივი აქტი, რომელიც უნდა აკმაყოფილებდეს ,,საქართველოს  ზოგადი ადმინისტრაციული კოდექსის“ 52-ე და 53-ე მუხლებით დადგენილ მოთხოვნებს. 
5. პროფესიული განვითარებისათვის შვებულების პერიოდში, მოხელის სამსახურებრივი უფლებამოსილებები ჩერდება, რის თაობაზე გამოიცემა ინდივიდუალური ადმინისტრაციულ-სამართლებრივი აქტი. 
6. მოხელე ვალდებულია პროფესიული განვითარებისათვის შვებულებაში გასვლამდე უზრუნველყოს მასთან არსებული სამსახურებრივი ხასიათის დოკუმენტაციის, მატერიალურ ტექნიკური საშუალებების და ინფორმაციის გადაცემა უშუალო ხელმძღვანელისათვის ან საჯარო დაწესებულების ხელმძღვანელის მიერ განსაზღვრული უფლებამოსილი პირისათვის. 


მუხლი 5. პროფესიული განვითარების პროგრამაში მონაწილეობის დამადასტურებელი დოკუმენტაცია

ამ წესის მე-2 მუხლით გათვალისწინებული პროფესიული განვითარების პროგრამის დასრულების შემდგომ მოხელე ვალდებულია საჯარო დაწესებულებას წარუდგინოს პროგრამაში მონაწილეობის დამადასტურებელი დოკუმენტი ან/და შედეგები.


მუხლი 6. შვებულების შეწყვეტა

1. პროფესიული განვითარებისათვის შვებულება შეწყდება მოხელის შრომისუუნარობის, ორსულობის, მშობიარობისა და ბავშვის მოვლის, ახალშობილის შვილად აყვანის   ან/და ბავშვის მოვლის გამო დამატებითი შვებულების მოთხოვნის შემთხვევაში.
2. საჯარო სამსახურის სისტემის გარეთ არსებულ პროფესიული განვითარების პროგრამაში მონაწილეობისათვის შვებულება შეწყდება მოხელის დასაბუთებული მოთხოვნის საფუძველზე.
3. მოხელის პროფესიული განვითარების სავალდებულო პროგრამაში მონაწილეობისათვის შვებულების შეწყვეტა დაუშვებელია მოხელის მოთხოვნის საფუძველზე, გარდა ამ მუხლის პირველი პუნქტით გათვალისწინებული შემთხვევისა. 



































 განმარტებითი ბარათი

„პროფესიული საჯარო მოხელის მიერ პროფესული განვითარებისათვის შვებულებით სარგებლობის წესისა და პირობების შესახებ“  საქართველოს მთავრობის დადგენილების პროექტზე


ინფორმაცია სამართლებრივი აქტის პროექტის შესახებ


„საჯარო სამსახურის შესახებ“ 2015 წლის 27 ოქტომბერს მიღებული ახალი კანონის ერთ-ერთ უმნიშვნელოვანეს სიახლეს წარმოადგენს პროფესიულ საჯარო მოხელეთა პროფესიული განვითარების სისტემის ჩამოყალიბება და სამართლებრივ ჩარჩოებში მოქცევა. აღნიშნული კანონის მიხედვით განსაზღვრულია, რომ მოხელემ უნდა იზრუნოს პროფესიულ განვითარებაზე, ხოლო საჯარო დაწესებულებამ ხელი შეუწყოს მას პროფესიული განვითარების პროგრამებში მონაწილეობას. შესაბამისად, აღნიშნული დადგენილების პროექტის შემუშავების მიზეზია პროფესიული საჯარო მოხელის მიერ პროფესული განვითარებისათვის შვებულებით სარგებლობის წესისა და პირობების დადგენა, რომელიც განსაზღვრავს   პროფესიული განვითარებისათვის შვებულებით  სარგებლობის პირობებს, ხანგრძლივობასა და შვებულებასთან დაკავშირებულ სხვა საკითხებს.
დადგენილების პროექტის მიხედვით, მოხელის მიერ პროფესიული განვითარებისათვის შვებულებით სარგებლობის საფუძვლებია „პროფესიული განვითარების საჭიროებების განსაზღვრის წესის, პროფესიული განვითარების სტანდარტისა და წესის დამტკიცების შესახებ“ საქართველოს მთავრობის დადგენილების შესაბამისად განსაზღვრულ მოხელის პროფესიული განვითარების სავალდებულო პროგრამებში  მონაწილეობის ვალდებულება და  მოხელის ინიციატივით  საჯარო სამსახურის სისტემის გარეთ არსებულ პროფესიული განვითარების პროგრამაში მონაწილეობაზე საჯარო დაწესებულებასთან შეთანხმება. პროექტით გათვალისწინებულია, რომ სავალდებულო პროგრამებში მონიწილეობისათვის მოხელეს ეძლევა ანაზღაურებადი შვებულება პროფესიული განვითარების პროგრამის ხანგრძლივობით, რაც არ გულისხმობს „საჯარო სამსახურის შესახებ“ საქართველოს კანონის 62-ე მუხლით გათვალისწინებულ კუთვნილ ანაზღაურებად შვებულებას, ასევე მოხელეს ექნება შესაძლებლობა სისტემის გარეთ დაგეგმილ პროფესიული განვითარების პროგრამებში მონაწილეობისათვის ისარგებლოს არაუმეტეს სამი თვის ანაზღაურებადი შვებულებით 5 წელიწადში ერთხელ , რაც ასევე რაც ჩაეთვლება „საჯარო სამსახურის შესახებ“ საქართველოს კანონის 62-ე მუხლით გათვალისწინებულ კუთვნილ ანაზღაურებად შვებულებში, გარდა ამისა, ანაზრაურების გარეშე შვებულებით,  5 წელიწადში ერთხელ,  მოხელე ისარგებლებს არაუმეტეს ერთი წლის ვადით. 
პროექტით გათვალისწინებულია საჯარო სამსახურის სისტემის გარეთ არსებულ პროფესიული განვითარების პროგრამებში მონაწილეობის წესი, რომლის თანახმად, შვებულებით სარგებლობის უფლების გამოყენების მიზნით, მოხელე ვალდებული იქნება შვებულების სასურველ თარიღამდე 14 სამუშაო დღით ადრე წერილობითი განცხადებით მიმართოს საჯარო დაწესებულების ხელმძღვანელს შვებულების შესათანხმებლად. გამონაკლის შემთხვევებში ეს ვადა შესაძლებელია შემცირდეს მოხელის მხრიდან სათანადო  დასაბუთების შემთვევაში.  განცხადებაში მოხელემ უნდა დაასაბუთოს მისი პროფესიული განვითარებისათის აუცილებელი პროგრამის საჭიროება და წარადგინოს პროგრამაში მონაწილეობის დამადასტურებელი დოკუმენტაცია, ხოლო  პროფესიული განვითარებისათვის შვებულებაში გასვლამდე მასთან არსებული სამსახურებრივი ხასიათის დოკუმენტაცია, მატერიალურ ტექნიკური საშუალებები და ინფორმაცია უნდა გადასცეს უშუალო ხელმძღვანელის ან საჯარო დაწესებულების ხელმძღვანელის მიერ განსაზღვრულ უფლებამოსილ პირს,  გარდა ამისა, მოხელეს ექნება ვალდებულება პროფესიული განვითარების პროგრამის დასრულების შემდგომ,  საჯარო დაწესებულებას წარუდგინოს პროგრამაში მონაწილეობის დამადასტურებელი დოკუმენტი ან/და შედეგები.

წარმოდგენილი პროექტით ასევე გათვალისწინებული პროფესიული განვითარების შვებულების შეწყვეტის შემთხვევებიც. მოხელის შრომისუუნარობის, ორსულობის, მშობიარობისა და ბავშვის მოვლის, ახალშობილის შვილად აყვანის   ან/და ბავშვის მოვლის გამო დამატებითი შვებულების მოთხოვნის შემთხვევაში მოხელეს შეუწყდება პროფესიული განვითარებისათვის შვებულება. ხოლო საჯარო სამსახურის სისტემის გარეთ არსებულ პროფესიული განვითარების პროგრამაში მონაწილეობისათვის შვებულება შეწყდება მოხელის დასაბუთებული მოთხოვნის საფუძველზე. რაც შეეხება მოხელის პროფესიული განვითარების სავალდებულო პროგრამაში მონაწილეობისათვის შვებულების შეწყვეტას, აღნიშნული დაუშვებელია, გარდა მოხელის შრომისუუნარობის, ორსულობის, მშობიარობისა და ბავშვის მოვლის, ახალშობილის შვილად აყვანის   ან/და ბავშვის მოვლის გამო შვებულების მოთხოვნის შემთხვევისა.

პროექტის მოსალოდნელი შედეგები
წინამდებარე დადგენილების პროექტის მიღებით შეიქმნება პროფესიული საჯარო მოხელის მიერ პროფესული განვითარებისათვის შვებულებით სარგებლობის წესი და პირობები და  მოხელეებს მიეცემათ შესაძლებლობა პროფესიული განვითარების პროგრამაში მონაწილეობა მიიღონ „საჯარო სამსახურის შესახებ“ საქართველოს ახალი კანონისა და აღნიშნული დადგენილების შესაბამისად.
პროექტის მიღებით გამოწვეული საფინანსო-ეკონომიკური შედეგების გაანგარიშება
აღნიშნული დადგენილების მიღება არ გამოიწვევს ბიუჯეტის ხარჯვითი ნაწილის ზრდას.

პროექტის განხორციელების ვადები
დადგენილება ძალაში შევა ამოქმედებისთანავე.

დადგენილების პროექტის ავტორი და წარმდგენი:
საჯარო სამართლის იურიდიული პირი - საჯარო სამსახურის ბიურო



